Datum: 7.5.2014.

Drugi sastanak Ad hoc Odbora za zaštitu podataka - CAHDATA održan 28-30 aprila 2014. u Strazburu
Ad hoc Odbor za zaštitu podataka – CAHDATA, ustanovljen od strane Odbora ministara po članu 17. Statuta Vijeća Evrope, u skladu sa Rezolucijom CM/Rez(2011)24, održao je drugi sastanak u Strazburu od 28. do 30. aprila 2014. u zgradi Agora Vijeća Evrope na čelu sa predsjedavajućim g. Seamus Karol  (Irska), koji je predstavio i svoj akt Prava na zaštitu podataka djece. 

Odbor okuplja predstavnike država članica Vijeća Evrope, predstavnike ostalih potpisnica Konvencije 108, kao i drugih neevropskih zemalja. Drugom CAHDATA sastanku, osim 48 učesnika iz 40 zemalja članica, prisustvovao je predsjedavajući T-PD-a, posebni ekspert Evropskog odbora za pravnu saradnju (CDCJ), tri predstavnika Evropske Komisije, predstavnica Vijeća EU, predstavnici Japana, Maroka, Meksika i SAD-a. Posmatrači su bili učesnici iz Benima, Burkine Faso, Gabona, Tunisa, Francuskog govornog udruženja tijela za zaštitu podataka, Međunarodnog komiteta Crvenog krsta, Međunarodne konferencije povjerenika za zaštitu podataka i privatnosti, Internet društva, stalni naučni ekspert, predstavnik Uprave za pravne savjete i javno međunarodno pravo i 6 članova Sekretarijata Opće uprave za ljudska prava i vladavinu prava. 

Generalni direktor Opće uprave za ljudska prava i vladavinu prava predstavio je Priručnik o evropskom zakonu o zaštiti podataka, koji je napravljen u saradnji Vijeća Evrope i Agencije EU za osnovna prava (FRA). Više o Priručniku na linku: http://www.pak.hr/clanak/prirucnik-vijeca-europe-i-agencije-europske-unije-za-temeljna-prava-o-europskom-pravu-zastite-podataka-604.html
Tokom trodnevnog sastanka CAHDATA-e iscrpno se diskutiralo o prijedlozima modernizacije Konvencije o zaštiti pojedinaca u pogledu automatske obrade ličnih podataka (ETS 108), tako što se čitao član po član predloženog teksta i srodnih amandmana, tekstualnih promjena, te prilagođavanja teksta Konvencije s ciljem izrade nove vezije radnog dokumenta za sljedeći posljednji CAHDATA sastanak, koji će se održati ponovo u Strazburu 01-03 decembra 2014.
Kroz diskusiju je naglašeno da se opća i tehnološki neutralna priroda odredbi Konvencije mora zadržati, kao i to da se mora očuvati koherentnost i kompatibilnost sa drugim pravnim okvirima, posebno sa okvirom zaštite podataka Evropske Unije. Takođe je naglašeno da se mora potvrditi i otvoreni karakter Konvencije koji joj daje jedinstveni potencijal univerzalnog standarda, pošto je Konvencija Vijeća Evrope jedini međunarodni pravno obavezujući instrument u ovoj oblasti širom svijeta. S povećanim tokovima različitih podataka i pravnih nesigurnosti u vezi sa važećim zakonom izražena je potreba da se osigura funkcionalnost osnovnih zajedničkih principa, u što je moguće više zemalja širom svijeta, kako bi se garantirao dgovarajući nivo zaštite pojedinaca u vezi  sa obradom ličnih podataka.

